
Matriekdanse en draaitjies kan nou saam genoem word
‘n Mooi glimlag is ‘n wenner in elke opsig – dit verhoog jou selfvertroue en is aantreklik vir ander mense. Tande wat korrek belyn is kan ook sekere gesondheids probleme wat later in die lewe mag plaasvind voorkom.

Volgens die Vereniging van Suid Afrikaanse Ortodontiste (SASO), is die meerderheid van ortodontiese pasiente tieners. Dr Colleen Forsberg, ‘n ortodontis wat in Centurion, Gauteng praktiseer, sê dat die tienerjare, wanneer monde nog nie klaar ontwikkel is nie, die optimale tyd is om ‘n slegte byt te korrigeer.

Die goeie nuus vir tieners is dat ortodontiese toestelle of draadjies nie meer so lelik en ongemaklik is as wat dit in vroeër jare was nie. Dr Forsberg verduidelik dat die metaal aanhegtings deesdae kleiner is en dat tandkleurige aanhegtings wat uit keramiek vervaardig word en minder opsigtelik is ook beskikbaar is. 
Sy sê voort dat die 11 – 15 jariges dit geniet om verskillende kleur rekkies te kies om op hulle aanhegtings te plaas, terwyl die 16 jaar en ouer kinders gewoonlik so min as moontlik aandag na hul draadjies wil trek en vir minder opvallende opsies vra.
Dr Forsberg skerts dat draadjies ‘aansteeklik’ is. “ Wanneer tieners die fantastiese resultate sien wat hulle vriende met behulp van ortodontiese behandeling verkry het, word hulle gemotiveer om met behandeling begin. Selfs hulle ouers word soms ‘aangesteek’ om ortodontiese behandeling te oorweeg en die hoeveelheid volwasse pasiente neem toe in die meeste praktyke.”
Tande wat verkeerd belyn is veroorsaak ‘n slegte byt en wanokklussie. Skewe tande is moeilik om skoon te hou, en is meer geneig tot karies, tandvleis probleme an afslyting. Protrusiewe voortande word makliker gebreek  tydens kontak sport of in ongelukke. Later in die lewe kan ‘n wanokklussie lei tot kaak en gewrigs probleme en ‘n moontlike oorsaak van kroniese kopsere wees. Skewe tande is soms die oorsaak dat kinders nie meer wil glimlag nie en baie selfbewus word.

Die bogenoemde probleme vereis ortodontiese ingrepe en behandeling. Ortodonsie is die tandheelkundige veld wat spesialiseer in die behandeling van skewe tande, wanbelynde kake en sekere gesigs defekte.   Die behandeling behels die dra van draadjies of plaatjies en in sommige gevalle word ortognatiese chirurgie benodig om die kakebeen ook te herbelyn.
Behandeling neem gewoonlik 12 tot 30 maande , afhangend van die erns van die probleem. Indien ‘n paar maklike reels nagekom word, sal die behandeling makliker en vinniger tot ‘n suksesvolle eindresultaat lei. Bv.

· Doen alles presies soos wat die ortodondis vir jou sê, byvoorbeeld dat jy jou rekkies dra soos voorgeskryf;
· Vermy harde en taai kossoorte wat  jou aanhegtings en draadjies kan breek en die behandelingstyd  kan verleng;

· Moet nie jou naels of penne kou nie;

· Hou jou draadjies altyd skoon deur reg te borsel en vlos;

· Dra altyd ‘n mondskerm tydens kontaksport; en

· Besoek  gereeld elke ses maande jou algemene tandarts

Dr Forsberg wys daarop dat ortodontiese behandeling ‘n venootskap is, waarin beide die ortodontis en die pasient ewe belangrikke rolle speel.
SASO wil graag sekere bekommernisse wat tieners het aanspreek. Vrae wat gereeld opduik is:

V: My matriekdans kom nader. Wat is my behandelings opsies?

A: Daar is verskeie moontlihede. Die beste is om te aanvaar dat jy draadjies aan het en natuurlik op te tree en nie toe te laat dat al jou en ander mense se  aandag op jou  mond gefokus word nie. Jy kan selfs die ortodontis vra om dieselfde kleur rekkies op jou aanhegtings aan te sit as wat jou uitrusting is. ‘n Ander opsie is om vir jou ortodontis te vra om die aanhegtings wat voor in jou mond sigbaar is te verwyder net voor die funksie en so vinnig daarna weer op te sit. Wees net bewus dat ‘n addisionele fooi daarvoor gehef sal word en dat dit jou behandelingstyd gaan verleng. Tandkleurige aanhegtings wat nie so opsigtelik op fotos is nie is ook beskikbaar, maar kos ook heelwat meer. In sekere gevalle kan draadjies ook agter op die tande geplaas word, maar dit is ook ‘n baie duur opsie.
V: Maak draadjies seer?

A: Dit is nie ‘n seer prosedure om die draadjies op te sit nie. Die tande is wel vir een tot twee weke daarna sensitief, maar dit kan beheer word met matige pynstillers. Die lippe moet ook eers gewoond raak aan die draadjies. Gedurende hierdie periode kan was of silikon op die aanhegtings geplaas word. Die ongemak verdwyn gewoonlik na ‘n week of twee en jy kan normaalweg met jou lewe voortgaan.

V: Kan ek  kontaksport speel?

A: Ja, maar dra ‘n mondskerm wat goed pas om jou tande en kake te beskerm. Die word  hoogs aanbeveel  om ‘n mondskerm by jou ortodontis te laat maak wat spesifiek vir jou mond vervaardig word, veral as jy kontaksport soos rugby, hokkie of karate doen.  Die volgende opsie is om ‘n voorafvervaardigde mondskerm by ‘n sportwinkel aan te koop, maar hulle pas die draadjies selde goed en bied  dus nie maksimale beskerming nie.
V: Sal ek vashak wanneer ek iemand anders met draadjies aan soen?

A: Ongelukkig nie. Vandag se draadjies is fyn en klein en is ook nie magneties nie.
V: Kan metaal aanhegtings en draadjies roes?

A: Nee, hulle word vervaardig van metale wat nie roes nie.

V: Sal ‘n metaalverklikker my draadjies optel?

A: Nee, jy sal nie die sekuriteits personeel  se aandag by die lughawe trek nie.

V: Kan ek musiek instrumente met draadjies aan speel?

A: Daar is geen rede waarom jy nie kan speel nie. Daar is spesiale beskermers wat “Comfort Covers” genoem word wat gebruik kan word indien nodig.

V: Kan ek sing met draadjies aan?

A: Ja, jou stem sal nie beïnvloed word nie. Draadjies wat agterop tande geplaas word mag jou wel laat lispe.
V: Sal my tande deur die draadjies beskadig word?

A: Nie onder normale omstandighede nie, maar indien jy nie korrek borsel en vlos soos voorgeskryf word nie en daar baie plaak op jou tande voorkom, kan permanente wit en bruin dekalsifikasie letsels op jou tande ontstaan, sowel as karies of gatjies en tandvleisinfeksies. Indien jy jou tande en draadjies goed versorg en doen wat die ortodontis sê sal daar nie skade wees nie.

Ortodontiste is gekwalifiseerde tandartse wat verdere nagraadse studies gedoen het en gespesialiseer het in ortodonsie.
SASO is die beheerliggaam  van Ortodontiste in Suid Afrika. ‘n Lys van ortodontiste is beskikbaar op hul web by www.saso.co.za

